
ABSTRAK

Pembelajaran Sepanjang Hayat (PSH) merupakan saluran pembelajaran sepanjang
hidup utama bagi seseorang individu, sehaluan dengan sistem pendidikan negara
dari peringkat prasekolah, sekolah rendah, sekolah menengah, prauniversiti dan
seterusnya pengajian tinggi. PSH merupakan tonggak ketiga dalam pembangunan
modal insan berpengetahuan dan berkemahiran tinggi selain daripada pendidikan
asas dan pendidikan tertiari negara. Pengurusan PSH adalah satu cabang utama
dalam Pelan Pemerkasaan Kolej Komuniti. Tujuan kajian ini adalah untuk meneliti
terhadap permasalahan dan cabaran yang timbul secara menyeluruh dalam
pelaksanaan pelbagai kursus pendek dan Perkembangan & Latihan Staf. Kajian ini
menggunakan kaedah pendekatan kajian kualitatif dengan penggunaan dua teknik
mendapatkan data iaitu; temu bual dan pemerhatian. Data dirujuk menggunakan
analisis dokumen seperti minit mesyuarat, panduan pengurusan, fail meja dan
manual prosedur kerja. Hasil kajian mendapati bahawa cabaran yang dihadapi oleh
pihak Jabatan Pembelajaran Sepanjang Hayat (JPSH) antaranya mendapatkan
peserta kursus, menjalankan program berimpak tinggi dengan kumpulan fokus
seperti diarahkan oleh peringkat pusat, membudayakan PSH di kalangan komuniti
dan warga kolej komuniti, kurang mendapat kerjasama daripada pensyarah,
bebanan tugas pensyarah terlalu banyak, tiada peruntukan kewangan yang
mencukupi, kekangan menjalinkan hubungan kolaborasi bersama agensi swasta,
jabatan kerajaan dan Non-Goverment Organization (NGO) di mana kurang
memahami fungsi kolej komuniti dan juga cabaran memastikan semua warga kolej
mencapai sasaran menghadiri latihan atau kursus dalam perkhidmatan yang
ditetapkan oleh kerajaan sebanyak 7 hari. Bagi menghadapi cabaran ini, warga kolej
komuniti perlu lebih cekap dan proaktif dalam menjalankan tanggungjawab. Selain
itu, JPSH perlu meningkatkan sistem pengurusan agar lebih sistematik dan
mampan.

PENGENALAN

Pembelajaran Sepanjang Hayat (PSH) ataupun pembelajaran sepanjang
umur bermaksud sentiasa belajar sepanjang hidup dan yang paling
penting ialah pembelajaran mesti melahirkan tindakan pro-kehidupan
khususnya orang dewasa. Menurut Kamus Dewan (2008),
pembelajaran adalah proses belajar untuk memperoleh ilmu
pengetahuan dan menjalani latihan kemahiran. Merujuk Tee Lian Yong
et al. (2012), PSH merupakan saluran pembelajaran sepanjang hidup
bagi seseorang individu, sehaluan dengan sistem pendidikan negara
dari peringkat prasekolah, sekolah rendah, sekolah menengah, pra-
universiti dan seterusnya pengajian tinggi. Malah PSH merupakan
tonggak ketiga dalam pembangunan modal insan berpengetahuan dan
berkemahiran tinggi.

“Pendidikan di Malaysia adalah suatu usaha berterusan ke arah
memperkembangkan potensi individu secara menyeluruh dan
bersepadu untuk melahirkan insan yang seimbang dan
harmonis dari segi intelek, rohani, emosi dan jasmani,
berdasarkan kepercayaan dan kepatuhan kepada Tuhan. Usaha
ini adalah bertujuan untuk melahirkan warganegara Malaysia
yang berilmu pengetahuan, berakhlak mulia, bertanggungjawab
dan berkeupayaan mencapai kesejahteraan diri serta mampu
memberikan  sumbangan  terhadap keharmonian dan
kemakmuran keluarga, masyarakat dan Negara”.

Falsafah Pendidikan Kebangsaan dalam Akta Pendidikan 1996

Menurut Sapiah et al. (2013) bahawa PSH merupakan satu
proses pendemokrasian pendidikan yang merangkumi program
pemerolehan pengetahuan, kemahiran dan kompetensi sama ada
secara formal atau tidak formal berdasarkan pengalaman dan latihan
di tempat kerja bagi memenuhi keperluan individu dan guna tenaga
disamping mewujudkan masyarakat yang aktif dan saksamaan sosial.
Melalui program PSH yang dijalankan secara fleksibel, masyarakat
setempat berpeluang meningkatkan taraf sosio ekonomi (Jabatan
Pengajian Kolej Komuniti, 2009). Menurut Farida et al. (2011)
menyatakan bahawa PSH dilaksanakan dalam beberapa konsep dan
konteks iaitu:

1. Home schooling yang berkonsep tidak formal dan dijalankan di
rumabh.

2. Pendidikan dewasa yang berkonsep formal untuk mendapatkan
kemahiran sijil yang diperlukan untuk memulakan kerjaya.

3. Pendidikan lanjutan yang berkonsepkan formal dan dijalankan di
instituasi pengajian tinggi.

4. Latihan dalam perkhimatan (job training) yang berkonsep formal
atau tidak formal untuk meningkatkan profesionalisme dan



kemahiran melalui bengkel atau kursus yang dianjurkan oleh
organisasi.

5. Pembelajaran maya yang berkonsep formal dan tidak formal
berasaskan pembelajaran kendiri menggunakan alat multimedia
dan sumber dalam talian.

Empat kumpulan sasaran telah dikenal pasti dalam program PSH
di kolej komuniti. Menurut Chang et al. (2008) bahawa empat sasaran
kumpulan ini adalah pelajar lepasan menengah yang berhasrat dan
berpotensi untuk meningkatkan pencapaian akademik, komuniti
setempat yang kekurangan dari segi pengetahuan yang berkualiti,
pekerja yang ingin mempelajari pelbagai kemahiran baru serta
meningkatkan kemahiran sedia ada dan yang terakhir adalah daripada
golongan profesional yang kekurangan masa untuk mengikut kursus
sepenuh masa tetapi ingin memajukan kerjaya masing-masing.

Merujuk kepada Zainab (2012) dalam Buku Pelan Pemerkasaan
Kolej Komuniti 2013-2015, Kolej Komuniti (KK) telah ditubuhkan
melalui Memorandum No. 398/2225/00 yang dikemukakan oleh
Menteri Pendidikan kepada Jemaah Menteri pada S5 Julai 2000. 12
buah kolej komuniti rintis telah mula beroperasi pada tahun 2001.
Pada tahun 2004, Kabinet telah bersetuju menjadikan kolej komuniti
sebagai Hab Pembelajaran Sepanjang Hayat. Kini terdapat sejumlah 86
kolej komuniti di seluruh negara beroperasi di seluruh Malaysia di
bawah seliaan Jabatan Pengajian Kolej Komuniti (JPKK). Menyediakan
pendidikan yang berkualiti, berteknologi tinggi dan holistik, antara
objektif penubuhan kolej komuniti adalah :

1. Menyediakan laluan alternatif kepada pelajar lepasan menengah
dan pelajar yang tercicir daripada pendidikan formal untuk
mengikuti latihan dan pengajian dalam bidang-bidang teknikal
dan vokasional termasuk perdagangan, pertanian, kesihatan dan
lain-lain;

2. Menyediakan pendidikan seumur hidup kepada individu dan
masyarakat setempat bagi meningkatkan kualiti kehidupan
masyarakat;

3. Membolehkan syarikat-syarikat swasta menggunakan khidmat
kolej komuniti untuk memberi latihan pekerja mereka;

4. Mewujudkan kerjasama yang erat antara ahli masyarakat,
kerajaan tempatan dan sektor swasta bagi memajukan kawasan
setempat;

5. Menyelaras latihan dan kemahiran yang disediakan pelbagai
kementerian supaya dapat memenuhi keperluan pasaran dan
penduduk setempat;

6. Memberi peluang kepada masyarakat setempat untuk
menggunakan kemudahan yang disediakan oleh kolej komuniti;
dan



7. Memberi khidmat nasihat/kaunseling kepada masyarakat
setempat bagi mempertingkatkan tahap pengetahuan dan
perkembangan kerjaya mereka.

Secara keseluruhan peranan kolej komuniti boleh dirumuskan seperti
berikut:

1. Menawarkan kursus yang berkaitan dengan aktiviti ekonomi
setempat bagi melahirkan pekerja terlatih serta memberi peluang
pendidikan di peringkat akar umbi,

2. Melahirkan pekerja berpengetahuan dan terlatih selaras dengan
konsep k-ekonomi; dan

3. Peningkatan ilmu serta memenuhi masa lapang melalui kursus
pendek.

Latar Belakang Kolej Komuniti Ledang

Mula beroperasi pada 01 April 2002, Kolej Komuniti Ledang Johor
(KKLJ) pada awalnya bertempat di kampus sementara iaitu Sekolah
Menengah Teknik Muar dan kini KKLJ telah pun bertapak di kampus
tetap yang terletak di Kilometer 5, Jalan Payamas Tangkak pada 05
Oktober 2004. KKLJ menawarkan pengajian peringkat sijil dalam
bidang Servis Kenderaan Ringan, Servis Penyejukan dan Penyamanan
Udara, Pastri, Perkeranian Akaun dan Pengoperasian Pejabat serta
kursus pendek dengan pelbagai kursus yang menarik mengikut
permintaan penduduk setempat. Bangunan KKLJ telah dirasmikan
oleh Duli Yang Maha Mulia Sultan Ibrahim Almarhum Sultan Iskandar
dan Yang Dipertuan bagi Negeri dan Jajahan Takluk Johor Darul
Takzim pada 08 Ogos 2010 bersamaan 27 Syaaban 1431H.

Sejak penubuhan KKLJ, menurut Syahrir et al. (2011) bahawa
kursus pendek ditawarkan dan dilaksanakan dalam pelbagai bidang
(kluster). Kursus yang banyak mendapat permintaan daripada
komuniti adalah dalam kluster hospitaliti. KKLJ juga sebuah premis
yang bertujuan sebagai penyedia latihan dan pendidikan yang sentiasa
dekat dengan masyarakat serta boleh dilawati sepanjang masa. Setelah
hampir sedekad KKLJ ditubuhkan, masyarakat setempat khususnya
di kawasan Ledang seharusnya mengenali KKLJ serta peranannya
dalam menyediakan kursus-kursus bagi meningkatkan pengetahuan
dan kemahiran. Pelaksanaan kursus pendek di KKLJ adalah
berdasarkan permintaan masyarakat setempat, kemahiran tenaga
pengajar dan kemudahan yang telah tersedia. Pelbagai program
promosi dan pameran dilaksanakan bagi menarik penyertaan peserta
kursus yang dijalankan di sekolah-sekolah, jabatan kerajaan, institusi
pengajian tinggi dan tempat-tempat awam. Sehingga kini pelbagai
kursus ditawarkan melalui takwim kursus pendek secara bulanan
kepada masyarakat setempat.



Jabatan Pembelajaran Sepanjang Hayat (JPSH)

Menurut Siti Saleha (2012), PSH merupakan satu proses pendidikan
yang merangkumi pengetahuan, kemahiran dan kompetensi samada
secara formal atau tidak formal berdasarkan pengalaman dan latihan
di tempat kerja. Dalam konteks ini, cabaran yang dihadapi ialah
bagaimana untuk meningkatkan penyertaan lebih ramai di kalangan
orang awam tanpa mengira had umur untuk menyertai PSH. Sistem
pendidikan perlu lebih fleksibel dan responsif untuk menyediakan
individu yang mampu mengamalkan PSH di mana juga memberi ruang
yang membolehkan mobiliti pelajar melalui laluan pendidikan yang
pelbagai sekaligus dapat meningkatkan penyertaan daripada pelbagai
golongan dan memberikan peluang kedua mengikuti pengajian tinggi
selepas mereka tidak mendapat peluang pertama.

Jabatan Pembelajaran Sepanjang Hayat (JPSH) di KKLJ
sememangnya telah wujud semenjak KKLJ ditubuhkan sehingga ke
hari ini. Jabatan ini bertanggungjawab untuk mengendalikan kursus-
kursus pendek yang berdasarkan 6 bidang (kluster) iaitu Bidang
Kulinari Dan Pastri, Bidang Hospitaliti, Bidang Automotif Dan
Pengurusan Bangunan, Bidang Sains Kesihatan dan Sukan Rekreasi
Serta Bidang Multimedia, ICT Dan Elektronik. Jabatan ini diketuai oleh
Ketua Jabatan yang mana dikenali sebagai Ketua Jabatan
Pembelajaran Sepanjang Hayat (KJPSH). Menjadi amalan di KKLJ,
KJPSH disandang oleh Pegawai Perkhidmatan Pendidikan Tinggi (PPPT)
dengan gred DH44.

Menurut Portal Rasmi KKLJ (2013), JPSH juga bertindak sebagai
wakil perhubungan dengan pihak luar pihak kolej dan juga
mempengerusikan jawatankuasa promosi bagi memperkenalkan
peranan kolej komuniti masyarakat luar sekali gus memberi
penerangan berkenaan kolej komuniti. JPSH memantau dua unit dan
dua jawankuasa iaitu Unit Pengurusan Pembelajaran Sepanjang Hayat
(UPPSH), Unit Latihan dan Perkembangan Staf (ULPS), Jawatankuasa
Keceriaan & Kebersihan dan Jawatankuasa Perhubungan Awam &
Promosi.

PENYATAAN MASALAH

Setiap pelaksanaan aktiviti dan program di JPSH mempunyai isu dan
cabaran sama ada kecil atau pun besar. Kajian ini ingin menjelaskan
pelbagai isu dan cabaran yang dihadapi di mana sehingga kini masih
belum dapat diselesaikan lagi atau pun ianya akan kembali berulang
beberapa kali walaupun beberapa kali juga diberikan. Menurut Syahrir
et al. (2011), masalah pelaksanaan kursus pendek oleh semua Ketua
Jabatan dan Penyelaras JPSH di Kolej-kolej Komuniti telah menjadi
agenda utama dan dibahaskan dalam satu bengkel Penyediaan Pelan
Strategik PSH, Buku Panduan Pelaksanaan PSH Edisi 2012 dan



Laporan pemantauan Keserakanan Program Latihan 1Malaysia 2011
di Hotel Avillion Admiral Cove, Port Dickson.

OBJEKTIF KAJIAN

1. Meneliti terhadap permasalahan dan cabaran yang timbul dalam
pengurusan di JPSH.

2. Mengenal pasti punca yang menyebabkan permasalahan dan
cabaran itu timbul.

3. Mengenal pasti faktor yang menjadi cabaran dalam pengurusan di
JPSH menjadi sukar dilaksanakan agar dpat diatasi.

PERSOALAN KAJIAN

1. Apakah permasalahan dan cabaran yang timbul dalam
pengurusan di JPSH?

2. Mengapakah permasalahan dan cabaran itu timbul semasa
melaksanakan pengurusan di JPSH?

3. Bagaimanakah faktor yang menjadi cabaran menyukarkan dalam
pengurusan JPSH dapat diatas?

KEPENTINGAN KAJIAN

Hasil daripada keseluruhan kajian ini diharapkan akan memberikan
gambaran serta panduan yang lebih jelas kepada pihak pengurusan
tertinggi KKLJ bahawa pengurusan di JPSH memerlukan sistem
pengurusan yang lebih teratur untuk mendapatkan kerjasama
daripada semua pihak bagi mengatasi masalah dan cabaran yang
mendatang. Kajian ini juga merupakan satu wusaha untuk
menyedarkan semua pihak mengenai kepentingan, peranan dan
tanggungjawab mereka untuk mengangani bersama-sama masalah
dan cabaran semasa menguruskan aktiviti dan program PSH. Merujuk
KPTM (2008), Pelan Strategik Pengajian Tinggi Negara Melangkaui 2020,
pelaksanaan dasar PSH perlu secara tersusun untuk penyelarasan dan
pemantauan aktiviti PSH daripada peringkat kemahiran hingga ke
pasca ijazah serta menjadikan PSH sebagai pemangkin kepada
pembentukan organisasi pembelajaran di setiap organisasi.

KAJIAN TERDAHULU / LITERATUR

Menurut kajian Sapiah et al. (2013), bahawa cabaran utama ialah
bagaimana untuk membudayakan PSH dalam komuniti setempat dan
juga warga KKLJ itu sendiri. Seterusnya cabaran yang dihadapi oleh
JPSH adalah menggembleng tenaga dan wusaha memantapkan
pelaksanaan PSH di peringkat kolej serta menggalakkan lebih ramai
orang awam menyertai PSH iaitu dengan mempertingkatkan promosi.
Manakala menurut kajian Ramlan et al. (2008) pula menyatakan
cabaran yang sedang ditangani oleh kerajaan Malaysia ialah untuk
membenteras buta huruf dikalangan orang-orang dewasa. Kumpulan



ini tidak berpeluang mengikuti pembelajaran formal diperingkat
kanak-kanak dan remaja disebabkan oleh faktor penjajahan,
kemiskinan dan persekitaran yang jauh dari pembangunan. Malaysia
sepatutnya berbangga kerana mendapat pengiktirafan oleh badan
antara bangsa seperti UNESCO kerana kadar buta huruf merupakan
yang terendah di dunia. Justeru itu secara tegasnya, satu kajian untuk
mengenal pasti masalah dan cabaran dalam pengurusan JPSH perlu
dilakukan bagi mengelakkan permasalahan berulang kembali dan
akan dihadapi oleh 86 buah Kolej Komuniti.

KERANGKA KONSEPTUAL

CABARAN

Perkembangan &
Latihan Staf
Latihan/Kursus dalam
Perkhidmatan

PSH

Kualiti penyampaian

Bilangan peserta kursus

Projek berimpak tinggi

Kerjasama pensyarah

Beban Tugas Pensyarah

Peruntukan Kewangan

Hubungan kolaborasi

PENGURUSAN PSH

MEMPERKASAKAN KOLEJ KOMUNITI

METODOLOGI KAJIAN
Skop Kajian

Skop kajian ini hanya akan dibataskan kepada cabaran yang timbul
sepanjang melaksanakan pengurusan di JPSH sama ada cabaran itu
lanjutan daripada yang terdahulu atau pun yang baru mendatang.
Kajian ini turut menyenaraikan cabaran yang dihadapi oleh pihak
pengurusan JPSH di KKLJ.



Instrumen Kajian

Secara keseluruhannya kajian ini menggunakan kajian kualitatif dan
sebab utama kajian ini menggunakan kaedah kualitatif kerana dalam
dunia yang sebenar terdapat banyak perkara yang tidak dapat
dijelaskan dengan merujuk kepada data dalam penyelidikan kuantitatif
sahaja. Dalam beberapa kes khas memerlukan pemerhatian yang teliti
dan tidak dapat difahami dengan hanya menggunakan data kuantatif,
sebaliknya memerlukan kajian kualitatif melalui kaedah temu bual
atau pemerhatian yang sangat teliti secara mendalam melalui
pengalaman dan analisis dari dokumen-dokumen yang berkaitan
dengan kajian. Kajian kualitatif ini menggunakan kaedah kajian
tinjauan kerana ianya lebih sesuai dan tepat. Kajian tinjauan
termasuk semua kaedah penyelidikan yang membuat pemerhatian
dengan mengumpul data secara terus daripada kumpulan subjek
dalam keadaan semulajadi dan berlaku secara langsung. (Chua Yan
Piaw, 2011)

Bagi mendapatkan sumber, penyelidik telah mendapatkan
maklumat daripada 6 responden melalui kaedah temubual
menggunakan catatan dan menggunakan kaedah soal selidik
elektronik terhadap 15 responden yang terdiri daripada Unit
Pentadbiran, Unit Kewangan dan pensyarah KKLJ.

DAPATAN DAN PERBINCANGAN
Kekuatan Perjawatan

Di KKLJ, pengurusan JPSH didokong oleh beberapa orang pegawai
yang dipertanggungjawabkan untuk memastikan segala urusan,
arahan pihak atasan dan Key Performance Indicator (KPI) berjalan
lancar dan tercapai. Menurut Siti Nor Hayati (2013) dalam kajiannya,
JPSH KKLJ diketuai oleh Ketua Jabatan yang mana dikenali sebagai
KJPSH dan juga terdiri daripada enam orang penyelaras yang
kesemuanya merupakan PPPT gred DH41 yang bertanggungjawab
dalam pengurusan kursus pendek mengikut portfolio masing-masing.
Mereka terdiri daripada Ketua Penyelaras, Penyelaras Kewangan dan
Perolehan, Penyelaras Data dan Rekod, Penyelaras Dokumentasi dan
Pensijilan, Penyelaras Promosi dan Bahan dan Penyelaras Alumni.
Pentadbiran JPSH turut disokong oleh Ketua-ketua Kluster yang
dilantik mengikut kluster kursus pendek. Merujuk Manual Prosedur
Kerja KKLJ (2012), JPSH juga disokong oleh seorang pegawai yang
dilantik menguruskan Unit Latihan dan Perkembangan Staf dan
beberapa orang pensyarah dan kakitangan sokongan yang juga dilantik
menguruskan dua jawatankuasa iaitu Jawatankuasa Kebersihan dan
Keceriaan dan Jawatankuasa Promosi dan Perhubungan Awam.
Sehubungan dengan itu. kewujudan ketidakseragaman perjawatan di
JPSH antara kolej-kolej komuniti menyebabkan KKLJ mengalami



kesukaran untuk berhubung dengan kolej yang lain mempunyai
perjawatan yang berbeza. Walaupun perjawatan ini telah ditetapkan
oleh pihak JPKK namun dari segi pelaksanaan pengurusan adalah
berbeza mengikut kolej masing-masing.

Cabaran Pengurusan di JPSH

Merujuk Communiti College Report Card (CCRC) (2013), KPI wajib yang
menjadi cabaran JPSH iaitu mempertingkatkan kualiti penyampaian
bagi menambahbaik sistem pemantauan pelaksanaan kursus pendek,
memperkukuh mekanisme dan kaedah penyampaian kursus pendek
dan memartabatkan PSH di kalangan warga kolej komuniti di mana
mereka perlu menjalankan satu kajian keperluan pembelajaran
komuniti setempat dan satu kajian keberkesanan program. Di samping
KPI wajib ini, terdapat beberapa KPI pilihan yang diberikan oleh JPKK
kepada JPSH bagi memantapkan pelaksanaan PSH dan
mempertingkatkan kualiti penyampaian iaitu:

1. Menyumbang kepada aktiviti PSH peringkat Nasional yang
diketuai oleh JPKK/Kementerian Pendidikan Malaysia atau
agensi/ kementerian lain;

2. Menawarkan kursus pendek secara online;

3. Mewujudkan data profail komuniti setempat yang boleh disimpan
dan dirujuk melalui kemudahan internet.

Terdapat beberapa cabaran yang dihadapi pada peringkat
dalaman semasa menjalankan pengurusan JPSH di KKLJ. Merujuk
Noorsafuan (2013), cabaran utama yang dihadapi adalah daripada segi
mendapatkan peserta bagi sesuatu kursus yang ditawarkan. Pelbagai
kaedah promosi yang telah dirancang dan dijalankan bagi memastikan
kursus-kursus ini dapat disampaikan kepada orang ramai khususnya
kepada komuniti setempat daerah Ledang, namun masih lagi kurang
mendapat sambutan yang memberangsangkan. Antara medium yang
digunakan untuk mempromosi kursus-kursus adalah melalui media
laman sosial facebook, edaran flyers dan penggunaan infoblast kepada
peserta-peserta yang pernah berkursus di KKLJ sebelum ini. Merujuk
KPTM (2008), Pelan Strategik Pengajian Tinggi Negara Melangkaui 2020,
menyatakan bahawa cabaran yang dihadapi di peringkat nasional juga
adalah bagaimana untuk meningkatkan penyertaan lebih ramai di
kalangan orang awam tanpa mengira had umur untuk menyertai PSH.

Salah satu KPI utama yang perlu dicapai oleh JPSH adalah
mendapatkan bilangan peserta sebanyak 3,000 peserta setiap tahun.
Menurut Community College Report Card (CCRC) (2013), JPSH
seharusnya mengambil tindakan merancang dan menyelaras
kandungan dokumen modul pengajaran PSH menjelang 2015 di bawah
pemantauan pihak JPKK iaitu mensasarkan mendokumenkan secara
lengkap Nota Modul Pengajaran PSH dalam 9 bidang tumpuan dan juga
memastikan 50% daripada kursus pendek yang ditawarkan dalam 9



bidang tumpuan tersebut menggunakan kurikulum Sijil Modular
Kebangsaan (SMK). Cabaran lain yang perlu disahut oleh JPSH bagi
memantapkan pelaksanaan PSH di mana menjadi topline KPI wajib
adalah:

1. Memastikan bilangan peserta kursus pendek daripada kumpulan
sasaran mencapai 15% daripada jumlah keseluruhan peserta
kursus pendek pada tahun 2015. Kumpulan sasaran yang
dimaksudkan adalah miskin tegar, warga emas/pesara, Orang
Kurang Upaya (OKU), ibu tunggal, orang asli dan belia yang tiada
pendapatan tetap;

2. Jumlah peserta kursus pendek yang berjaya dilatih oleh institusi
mencapai sasaran yang ditetapkan di mana sasaran ialah (i) Kolej
Komuniti Rintis = 3,000 £ 10% (ii) Kolej Komuniti Pelapis 1= 2,500
* 10% (iii) Kolej Komuniti Pelapis 2 = 1,000 + 10% (iv) Kolej
Komuniti Tunas = 200 * 10%;

3. Menjalankan projek berimpak tinggi dengan kumpulan fokus.

PSH melalui pendidikan jarak jauh, e-pembelajaran, pembelajaran
di tempat kerja dan separuh masa telah menjadi sebahagian budaya
dan cara hidup ke arah menyokong pembangunan modal insan. Maka
dengan itu, pembudayaan PSH di kalangan masyarakat dan juga warga
KKLJ itu sendiri adalah menjadi cabaran hebat kepada pihak
pengurusan KKLJ. Menurut Noriah (2014), pembudayaan ini perlu
didahulukan kepada warga kolej komuniti itu sendiri sebelum ianya
diperluaskan kepada masyarakat luar. Ini membolehkan impak yang
lagi tinggi jika kesedaran budaya PSH tersebut diterapkan dalam
organisasi kolej komuniti itu sendiri. Bertepatan dengan ciri-ciri
masyarakat yang berbeza-beza dan pelbagai dari segi umur dan cara
pembelajaran yang pelbagai mod tanpa batasan dan tempat, maka
JPSH perlu mempunyai kumpulan sasaran utama dan menurut Zainab
(2012) dalam Buku Pelan Pemerkasaan Kolej Komuniti 2013-2015,
golongan sasaran PSH ialah golongan dewasa yang bekerja, miskin
tegar, suri rumah, belia yang tiada pendapatan, orang kurang upaya,
ibu tunggal dan warga emas yang mana perlu diberikan mereka
pembudayaan PSH untuk menambah baik diri dalam pelbagai
kemahiran tambahan.

Seterusnya adalah cabaran dalam mendapatkan kerjasama yang
tinggi daripada seluruh pensyarah KKLJ khususnya dan warga KKLJ
secara amnya. Ini adalah berpunca bebanan tugas yang dipegang oleh
setiap individu pensyarah yang terlalu banyak sehingga pengurusan di
JPSH kurang mendapat perhatian oleh mereka sekaligus
pembudayaan PSH tersebut sama sekali tidak berlaku dalam diri
mereka. Bagi mengatasi cabaran pihak JPKK telah mengambil satu
inisiatif di mana merujuk Mesyuarat Pengurusan JPKK Bil. 2 (2012),
telah memutuskan untuk melaksanakan penggunaan Fail Rekod
Pensyarah (FRP) PSH di semua kolej komuniti bagi tujuan untuk
merekodkan proses pembelajaran dan pengajaran (P&P) kursus-



kursus pendek dan menjadi dokumen rasmi atau rekod bagi
pensyarah-pensyarah kolej komuniti. Susulan selepas itu, merujuk
JPKK (2012), arahan dikeluarkan kepada seluruh pensyarah kolej
komuniti bahawa perlaksanaan FRP PSH perlu diwujudkan bagi tujuan
perekodan aktiviti pembelajaran sepanjang hayat di kolej komuniti.
Oleh itu, setiap pensyarah telah diberikan ketetapan KPI individu iaitu
mengajar 60 jam kursus pendek dan mencapai bilangan peserta 60
orang dalam tempoh masa setahun. Pihak pengurusan JPSH
menghadapi masalah daripada segi memantau KPI pensyarah bermula
tahun 2012 sehingga kini disebabkan tiada kaedah yang bersistematik
sesuai dipraktikkan. Ini kerana penyelaras JPSH hanya menggunakan
sistem pengiraan manual dan kadang-kadang berlaku keciciran data.

Peruntukan kewangan juga adalah menjadi cabaran kepada JPSH
dalam pelaksanaan pengurusan PSH di KKLJ. Merujuk Hamidah (t.th)
Buku Pengurusan Kewangan Kolej Komuniti, Pengurusan Kewangan
bermaksud proses di mana kerajaan menggunakan langkah-langkah
tertentu bagi memperolehi dan memperuntukkan sumber-sumber
kewangan berdasarkan kepada keutamaan tertentu dengan mematuhi
cara-cara dan kawalan tertentu supaya dapat mencapai matlamatnya
secara cekap dan berkesan. Fungsi utama pengurusan kewangan
adalah menetapkan skop pengurusan, mewujudkan garis panduan
serta menyediakan kawalan-kawalan dan  struktur-struktur
organisasi. Tiada sebarang peruntukan khas setiap tahun yang
diberikan kepada kolej komuniti amnya dan khususnya KKLJ.
Menurut Abd Rauf (2013), peruntukan perbelanjaan sedia ada sahaja
yang diberikan oleh pihak JPKK kepada KKLJ dan pihak pentadbiran
KKLJ sendiri akan mengagihkan kepada unit-unit dan JPSH mengikut
permohonan Anggaran Belanjawan Mengurus (ABM) tahun sebelum
bagi menjalankan pengurusan masing-masing.

Menurut Rizarina (2013), pengurusan JPSH menerima
peruntukan setiap awal tahun dan akan menggunakan peruntukan
tersebut secara optima dan berhemah. Selain itu juga, JPSH
diamanahkan menjalankan kursus-kursus atau latihan di bawah
peruntukan Akaun Amanah Latihan Khas (AALK) dimana setiap aktiviti
atau pembelian aset di bawah peruntukan ini perlu mendapat
kelulusan Ketua Setiausaha Kementerian Pendidikan Malaysia.
Menurut Kementerian Pengajian Tinggi Malaysia (KPTM) (2019),
Mesyuarat Arahan Akaun Amanah Di Bawah Seksyen 9 dan 10,
pengawalan dan pengurusan AALK ini hendaklah sentiasa tertakluk
kepada terma arahan ini, peruntukan dan peraturan kewangan yang
berkaitan dengannya dan apa-apa arahan lain yang dikeluarkan oelh
Perbendaharaan dari semasa ke semasa.

Menurut Suzila (2013), lagi cabaran yang dihadapi oleh JPSH
adalah menguruskan kehadiran latihan atau pun kursus dalam
perkhidmatan untuk pensyarah-pensyarah dan kakitangan yang perlu
mencapai KPI yang telah ditetapkan oleh kerajaan iaitu sebanyak 7



hari. Tidak semua pensyarah dan kakitangan KKLJ bernasib baik
mendapat tawaran untuk berkursus di institut latihan awam seperti
Institut Tadbiran Awam Negara (INTAN), Institut Perakaunan Negara
(IPN) dan lain-lain institut yang menawarkan kursus khas buat
kakitangan awam. Maka, JPSH perlu mencari kaedah lain untuk
memastikan semua pensyarah dan kakitangan KKLJ menghadiri
kursus-kursus bagi memenuhi KPI tersebut. Menurut Sapiah (2013),
kehadiran latihan ini menjadi KPI kepada Pengarah KKLJ di mana 100
% kehadiran pensyarah dan kakitangan menjalani latihan atau kursus.

Selain itu, cabaran yang dihadapi JPSH dalam memperkasakan
kolej komuniti adalah menjalinkan hubungan kolaborasi bersama
agensi swasta, jabatan kerajaan dan Non-Government Organization
(NGO). Masih terdapat agensi, jabatan kerajaan dan NGO sekitar
Ledang yang masih belum memahami fungsi kolej komuniti. Justeru
itu, pihak JPSH perlu mengambil langkah untuk mempromosi KKLJ
kepada dunia luar mengenai fungsi dan peranan JPSH. Menurut Siti
Nor Hayati (2013), JPSH turut mengadakan jalinan usahasama
strategik bersama beberapa agensi, jabatan ataupun industri yang
mampu menyumbang ke arah pemantapan pelaksanaan kursus
pendek. Langkah ini dilihat berpotensi memberi kesan positif jangka
panjang dan mampu memberi kebaikan kedua-dua pihak dalam
pelbagai aspek. Antara yang menjadi rakan strategik JPSH adalah
pertubuhan wanita dan persatuan ibu tunggal yang bergerak aktif
menyediakan latihan kemahiran kepada ahli-ahlinya. Agensi lain
adalah institusi pemulihan yang mensasarkan kursus pendek dalam
usaha menyediakan pelatihnya kemahiran untuk memulakan
kehidupan baru yang lebih bermakna.

Menurut Siti Nor Hayati (2013), semenjak tiga tahun
kebelakangan ini, JPSH telah menghadapi beberapa cabaran dari segi
pelaksanaan program yang diarahkan oleh peringkat pusat. Antaranya
adalah Program Latihan 1Malaysia (PL1M), Karnival PSH Sempena
program kerajaan mendekati rakyat melalui Kolej Komuniti, Karnival
Pembelajaran Sepanjang Hayat (My3L), Program Pembelajaran Belia
India (SITF) dan yang terkini adalah Pembelajaran Islam Sepanjang
Hayat (PISH).

Ganjaran

Menurut Syahrir (2011), pensyarah dan kakitangan yang terlibat dalam
pengurusan JPSH sama ada mengendali atau mengajar kursus pendek
seringkali dianggap menjalankan tugas yang bukan hakiki. Sapiah
(2012), sehubungan dengan itu, pihak pengurusan KKLJ telah
bersetuju untuk mengambil kira tugas-tugas ini dalam penilaian
sasaran kerja tahunan (SKT) dan hanya tidak tertakluk kepada
pensyarah lantikan JPSH.



PENUTUP

Masalah dan cabaran yang dihadapi dalam pengurusan PSH di KKLJ
merupakan sesuatu yang besar di mana ianya perlu dihadapi dan
ditangani dengan segara memandangkan sudah sedekad kolej
komuniti ini telah ditubuhkan. Usaha yang tinggi perlu digemblengkan
untuk memastikan kolej komuniti akan akan diperkasakan sehingga
tahun 2015. Sehubungan itu, suatu cadangan penambahbaikan
terhadap sistem lama dan sistem pengurusan yang lebih efisyen perlu
dibangunkan oleh pihak JPSH KKLJ bagi memantapkan lagi
pengurusan agar sasaran untuk memperkasakan kolej komuniti akan
tercapai dengan cemerlang.

Merujuk Zainab (2012), Buku Pelan Pemerkasaan Kolej Komuniti
2013-2015, Pemerkasaan Kolej Komuniti 2013-2015 meletakkan
persediaan yang kukuh bagi mendepani cabaran dalam landskap
pendidikan TVET negara. Secara keseluruhan keadaan ini memerlukan
gabungan faktor yang boleh memudahcara kejayaan agenda
pemerkasaan ini. Kerangka Pemerkasaan Kolej Komuniti 2013-2015
telah mengenal pasti enam teras untuk mendukung matlamat kolej
komuniti. Semua teras berkenaan memainkan peranan yang amat
signifikan ke arah pemerkasaan kolej komuniti kerana
menggabungkan pelbagai faktor yang akan menyumbang secara positif
kepada agenda ini.

